
1. Ընթացիկ իրավիճակը և իրավական ակտի ընդունման անհրաժեշտությունը
1) Մթնոլորտային օդի որակի մոնիթորինգի համակարգի արդիականացում և միջազգային չափանիշներին համապատասխանեցում
Միջոցառման իրականացման համար հիմք է հանդիսացել Հայաստանի Հանրապետության Ազգային ժողովի կողմից հավանության արժանացած Հայաստանի Հանրապետության Կառավարության ծրագրի 4.10 բաժնի` «Շրջակա միջավայրի պահպանության վերահսկողության և մշտադիտարկումների միասնական համակարգի կատարելագործումը, թույլտվությունների, լիցենզիաների միասնական և ժամանակակից համակարգերի ներդրումը, առաջնային տեղեկատվության համակարգված կառավարումը, շրջակա միջավայրի վրա ազդեցության գնահատման և փորձաքննության համակարգի կատարելագործումը՝ հիմնված կանխարգելման սկզբունքի վրա, փորձաքննության որակի բարձրացմանն ուղղված գործուն մեխանիզմների ներդրմամբ» ուղղությունը և Հայաստանի Հանրապետության և Եվրոպական միության և Ատոմային էներգիայի եվրոպական համայնքի ու դրանց անդամ պետությունների միջև կնքված Համապարփակ և ընդլայնված գործընկերության համաձայնագրի (ՀԳՀՄ) Շրջակա միջավայր բաժինը: Մթնոլորտային օդի որակի պահպանությանն ուղղված նպատակային քաղաքականության մշակման համար հիմք է հանդիսանում մոնիթորինգի տվյալները։
Ներկայումս մթնոլորտային օդի աղտոտվածության դիտարկումներն իրականացվում եմ հիբրիդային դիտացանցի միջոցով: Այն բաղկացած է 16 ակտիվ և ավտոմատ հիմնական անշարժ և 229 շարժական (պասիվ) նմուշառման դիտակետից: Դիտակետերի վերազինումը ավտոմատ սարքավորումներով տեղի է ունեցել 2006-2007 թվականներին: Բացի այդ, մթնոլորտային օդի դիտակետերի գոյություն ունեցող քանակը և դիտակետերում անընդհատ ռեժիմով որոշվող աղտոտիչների տեսակը չի համապատասխանում ՀՀ նորմատիվային պահանջներին (ՀՀ կառավարության 14.09.2017թ. 1120-Ն որոշում), ինչպես օրինակ Գյումրի քաղաքում նվազագույն դիտակետերի քանակը ըստ բնակչության թվի պետք է լինի երեք ներկայիս մեկի փոխարեն: ՀՀ և միջազգային պահանջների համաձայն հիմնական անշարժ դիտակետերում պետք է կատարվեն հիմնական աղտոտող նյութերի` ծծմբի երկօքսիդի, ազոտի օքսիդների, ածխածնի մոնօքսիդի, կախված մասնիկների (PM10 և PM2.5) և գետնամերձ օզոնի (երկրորդային աղտոտիչ) մոնիթորինգ: Ներկայումս Հայաստանի Հանրապետությունում, շարժական և անշարժ դիտակետերում որոշվող աղտոտիչների ցանկը մասամբ է համապատասխանում նշված պահանջներին, չի կատարվում կախված մասնիկների (PM10 և PM2.5) դիտարկումները, այլ կատարում է ըստ բաղադրության չտարբերակված փոշու պարունակությունը։ Օդի աղտոտիչների դիտարկումներից ստացված տեղեկատվությունը իրական ժամանակին (real-time) հասանելիության և ժամանակային գնահատականների տեսանկյունից ևս մասամբ է համապատասխանում միջազգային պահանջներին:
Հետևաբար գործնականում անհնար է դառնում ճիշտ ժամանակին կատարել արտակարգ իրավիճակների դեպքում ազդարարման և արձագանքման նպատակային քաղաքականություն։
Ավստրիայի Շրջակա միջավայրի գործակալության կողմից «Եվրոպական միությունը կլիմայի փոփոխության համար Արևելյան գործընկերության երկրներում» ՄԱԶԾ-ԵՄ տարածաշրջանային ծրագրի շրջանակներում մշակվել է «Հայաստանում օդի որակի մոնիթորինգի բարելավման ընդհանուր հայեցակարգ», որում ներկայացված են Հայաստանում օդի որակի մոնիթորինգի համակարգի ավտոմատ դիտակայաններով արդիականացման ճանապարհային քարտեզը։ Այն ներառում է օդի որակի ցուցանիշների անհրաժեշտ ցանկը, դիտակայանի տեխնիկական բնութագիրը, դիտակայանների տեղակայման պահանջները, դիտակայանների նվազագույն քանակը և շահագործման համար պահանջները՝ ֆինանսական գնահատմամբ։
2)  Օրենսդրության վերանայում, իրազեկման աշխատանքներ և այլ միջոցառումներ
Մթնոլորտային օդի պահպանության, աղտոտվածության նվազման և կանխարգելման հարցը համարվում է շրջակա միջավայրի նախարարության (այսուհետ՝ Նախարարություն) ռազմավարական քաղաքականության առանցքային ուղղություններից մեկը, ոլորտի կարգավորման շրջանակներում «Մթնոլորտային օդի պահպանության մասին» օրենքով սահմանված են 
· մթնոլորտային օդն աղտոտող (վնասակար) նյութերի և ջերմոցային գազերի անշարժ և շարժական աղբյուրներ ունեցող ֆիզիկական (այդ թվում` ձեռնարկատիրական գործունեությամբ զբաղվող) և իրավաբանական անձանց պարտականությունների շրջանակներ, 
·  շինարարության ոլորտում պայմանների և պահանջների շրջանակներ,
· մթնոլորտային օդի աղտոտման նվազեցմանն ուղղված արգելող դրույթներ, մասնավորապես խոզանների, արտադրական թափոնների այրումն արգելող դրույթներ

Տրանսպորտային միջոցներից արտանետումների կանոնակարգման նպատակով ՀՀ կառավարության 2017 թվականի հուլիսի 20-ի N 860-Ն որոշմամբ սահմանվել է Հայաստանի Հանրապետության տարածքում շահագործվող ավտոտրանսպորտային միջոցների արտանետումների սահմանային թույլատրելի մակարդակները: 
Կառավարության 2022 թվականի դեկտեմբերի 15-ի N 1920-Ն որոշմամբ փոփոխություններ և լրացում է կատարվել Կառավարության 2021 թվականի սեպտեմբերի 24-ի N 1565-Ն որոշման մեջ, ինչն ուժի մեջ է մտել 2024 թվականի հունվարի 1-ից: Որոշմամբ նախատեսվում է բենզինային և գազաբալոնային շարժիչի բանած գազերում վնասակար նյութերի պարունակության ստուգումներում ավելացնել  նաև ազոտի օքսիդների  պարունակության նկատմամբ ստուգումները, դիզելային շարժիչի ծխայնության ստուգումներում ավելացել են  նաև  ազոտի օքսիդների, ածխածնի օքսիդի, ածխաջրածինների  պարունակության նկատմամբ ստուգումները, արդյունքում՝ ակնկալվում էր բարձրացնել տրանսպորտային միջոցների տեխնիկական զննության գործընթացի արդյունավետությունը, մեծացնել ավտոտրանսպորտային միջոցների թունունակության նվազեցման այլ սարքավորումների ու համակարգերի սարքինության մակարդակը, առավելագույնս նվազեցնել ավտոտրանսպորտային միջոցների՝ սարքին վիճակում գտնվող չեզոքացման համակարգի ապամոնտաժման, առանց  չեզոքացման համակարգի և դրա անսարք վիճակում ավտոտրանսպորտային միջոցի շահագործման դեպքերը, էականորեն նվազեցնել մթնոլորտային օդ վնասակար նյութերի արտանետումների ծավալները, ինչպես նաև դրանց վնասակար ազդեցությունը շրջակա միջավայրի և մարդու կյանքի ու առողջության վրա։
Սակայն ներկայումս տեխզննման համակարգը ամբողջապես ավտոմատացված և արդիականացված չէ, չափումներ իրականացվում է միայն ածխածնի երկօքսիդի  նկատմամբ:
Վերջին ժամանակներում քաղաքացիների կողմից բազմիցս բարձրաձայնված, ինչպես նաև բնապահպանության և ընդերքի տեսչական մարմնի կողմից արձանագրված մթնոլորտային օդի պահպանության բնագավառում իրավախախտումների դեպքերի ավելացմամբ պայմանավորված՝ անհրաժեշտություն է առաջացել մշակել ոլորտը կարգավորող օրենսդրական դաշտի վերանայման, վերահսկողական մեխանիզմների խստացման և գործող օրենսդրական դաշտի պահանջների չկատարման դեպքում վարչական իրավախախտումների սահմանաչափերի վերանայման միջոցառումներ։
2. Առաջարկվող կարգավորման բնույթը
· Միջազգային չափանիշներին համապատասխան, առողջապահության համաշխարհային կազմակերպության կողմից հաստատված, մարդու առողջության համար հիմնական վնասակար աղտոտիչների (ներառյալ փոշու մասնիկները՝ PM2․5 և PM10, ազոտի և ծծմբի երկօքսիդները, ածխածնի մոնօքսիդը, գետնամերձ օզոնը) չափման և իրական ժամանակին, և օպերատիվ հանրությանը ներկայացնելու հնարավորությամբ ՀՀ-ի համար անհրաժեշտ նվազագույն 14 անշարժ դիտակայանների (աղ. 1)  առկայություն, դիտակայաններում չափման արդյունքներն անմիջականորեն կփոխանցվեն «Հիդրոօդերևութաբանության և մոնիթորինգի կենտրոն» ՊՈԱԿ-ի միասնական տվյալների բազա, որտեղից առաջնային գնահատման արդյունքներն անմիջապես կհրապարակվեն շրջակա միջավայրի նախարարության,  «Հիդրոօդերևութաբանության և մոնիթորինգի կենտրոն» ՊՈԱԿ-ի կայքում և բջջային հավելվածում
· շարժական դիտակայան, որի արդյունքում մշտական դիտակայան չունեցող բնակավայրերում մթնոլորտային օդի աղտոտվածության վիճակի ժամանակավոր գնահատման հնարավորություն, մթնոլորտային օդի աղտոտվածության արտակարգ իրավիճակներում՝ հրդեհ, պայթյուն և այլն, թեժ կետին մոտ դիտակայանի տեղակայման և իրական ժամանակում բնակչության շրջանում իրազեկման  աշխատանքների իրականացման հնարավորություն
· Օրգանական աղտոտիչների որոշման համար լաբորատոր կարողությունների զարգացում և օրգանական աղտոտիչների լաբորատոր փորձարկումների հավատարմագրման ցանկում ներառում
· Միջազգային ստանդարտներով հավատարմագրված համապատասխան ռեֆերենս լաբորատորիայի առկայություն: Տարբեր կազմակերպությունների կողմից մթնոլորտային օդի որակի մոնիթորինգի սարքավորումների ստուգաճշտման հնարավորություն՝ ապահովելով մթնոլորտային օդի որակի մոնիտորինգի տվյալների ճշգրտությունը, հետևողականությունը և հուսալիությունը․
Աղյուսակ 1․ Առաջարկվող մթնոլորտային օդի դիտակայանների նվազագույն քանակն ըստ բնակչության թվի և արտանետումների առկայության․

· Շինարարության և հանքարդյունաբերության բնագավառում փոշենստեցման՝ այդ թվում փոշեճնշիչ սարքավորումների, կիրառման պահանջի սահմանում, 
· Վարչական իրավախախտումների վերաբերյալ օրենսգրքի՝ մթնոլորտային օդի պահպանության պահանջների դրույթների վերանայում,
· Երևան քաղաքում, որպես մթնոլորտային օդի աղտոտվածության առավել բարձր ցուցանիշ ունեցող գոտի, կանաչապատ տարածքների ավելացում համայնքային բյուջեի հաշվին։
Երևան քաղաքում 1 հա կանաչ տարածքի ստեղծման համար պահանջվում է միջինում 10-15 մլն դրամ ֆինանսական միջոցներ (կախված կանաչապատման տեղանքից), որի մեջ ներառված  են տարածքում ոռոգման համակարգի անցկացման ծախսերը, կանաչ տարածքի խնամքի աշխատանքները, տնկվող բարձրորակ տնկանյութի արժեքը և այլն։ 
3, Նախագծի մշակման գործընթացում ներգրավված ինստիտուտները, անձինք և նրանց դիրքորոշումը
Նախագիծը մշակվել է շրջակա միջավայրի նախարարության կողմից։
4, Ակնկալվող արդյունքը
· Իրական ժամանակում ԱՀԿ-ի կողմից գնահատվող հիմնական աղտոտիչների, ինչպես նաև ծանր մետաղների և այլ օրգանական աղտոտիչների մոնիթորինգի հավաստի տվյալներ
· Մթնոլորտային օդ վնասակար արտանետումների հնարավոր նվազեցում և սահմանափակում մթնոլորտային օդն աղտոտող անշարժ աղբյուրներից, մասնավորապես՝ հանքարդյունաբերությունից և շինարարության ոլորտից։ Կանաչ տարածքների ավելացումը լրացուցիչ խթան է հանդիսանում օդի աղտոտվածության նվազեցման ոլորտում։
5.  Տեղեկատվություն լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին.
· Մթնոլորտային օդի որակի մոնիթորինգի արդիականացման գործընթաց, որի կատարման ապահովումն ենթադրում է նաև պետական բյուջեում ծախսերի փոփոխություններ։
6. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.
[bookmark: _GoBack]Ներկայացվող նախագիծը բխում է Կառավարության 2021 թվականի նոյեմբերի  18-ի «Հայաստանի Հանրապետության կառավարության 2021-2026 թվականների գործունեության միջոցառումների ծրագիրը հաստատելու մասին» N 1902-Լ որոշման 13.4 և 13.5 կետերի կատարման, այն է մթնոլորտային օդի որակի մոնիթորինգի համակարգի արդիականացման անհրաժեշտությունը, ինչպես նաև Հայաստանի Հանրապետության Ազգային ժողովի կողմից հավանության արժանացած Հայաստանի Հանրապետության Կառավարության ծրագրի «4.10 Շրջակա միջավայր» բաժնի «Շրջակա միջավայրի պահպանության վերահսկողության և մշտադիտարկումների միասնական համակարգի կատարելագործումը, թույլտվությունների, լիցենզիաների միասնական և ժամանակակից համակարգերի ներդրումը, առաջնային տեղեկատվության համակարգված կառավարումը, շրջակա միջավայրի վրա ազդեցության գնահատման և փորձաքննության համակարգի կատարելագործումը՝ հիմնված կանխարգելման սկզբունքի վրա, փորձաքննության որակի բարձրացմանն ուղղված գործուն մեխանիզմների ներդրմամբ» և «մթնոլորտային օդի պահպանության քաղաքականության մշակում՝ ուղղված արտանետումների նվազեցմանն ու սահմանափակմանը» շրջակա միջավայրի նախարարության կառավարման  առաջնահերթ ուղղությունները։







